
HUDUDNING IJTIMOIY-IQTISODIY 
SALOHIYATINI RIVOJLANTIRISH OMILLARI

SH.A. Buriyev
Mustaqil tadqiqotchi, QarDU

Annotatsiya: Ushbu maqola hududlarning ijtimoiy-iqtisodiy rivojlanish salohiyatini oshirish omillari mazmunini talqin etishga 
qaratilgan. Hudud ijtimoiy-iqtisodiy salohiyatining tarkibiy qismlari tizimlashtirilgan. Qashqadaryo viloyati Shahrisabz 
shahrining iqtisodiy salohiyati ko‘rsatkichlari tahlil qilingan.

Kalit soʻzlar: iqtisodiy salohiyat, ijtimoiy salohiyat, ekologik salohiyat, infratuzilma salohiyati, boshqaruv salohiyati, 
innovatsion salohiyat.

Abstract: The purpose of this article is to reveal the essence of factors that increase the potential for socio-economic 
development of districts. The components of the socio-economic potential of the district are systematized. The indicators 
of the economic potential of the city of Shakhrisabz in Kashkadarya region are analyzed.

Key words: economic potential, social potential, ecological potential, infrastructure potential, management potential, 
innovation potential.

Аннотация: Целью данной статьи является раскрытие сущности  факторов,  повышающих потенциал социально-
экономического развития районов.  Систематизированы компоненты социально-экономического потенциала 
района. Проанализированы показатели экономического потенциала города Шахрисабз Кашкадарьинской области.

Ключевые слова: экономический потенциал, социальный потенциал, экологический потенциал, инфраструктурный 
потенциал, управленческий потенциал, инновационный потенциал.

K I R I S H
Hududning ijtimoiy-iqtisodiy salohiyatini baholash bugungi jadal sur’atlar bilan o‘zgarib borayotgan iqtisodiy 

va ijtimoiy jarayonlar sharoitida muhim ahamiyatga egadir. Mamlakat va uning mintaqalarida barqaror iqtisodiy 
rivojlanishni ta’minlash masalalari ko‘p jihatdan uning hududlaridagi ijtimoiy-iqtisodiy holatni tahlil qilish, 
ulardagi mavjud resurslardan samarali va oqilona foydalanish, kelgusida rivojlanish imkoniyatlari va sharoitlarini 
aniqlashga bog‘liq. Shahrisabz shahri Qashqadaryo viloyatining muhim ijtimoiy-iqtisodiy hududlaridan biridir. 
Shahrisabzning ijtimoiy-iqtisodiy holatini baholashda uning tabiiy, iqtisodiy va ijtimoiy salohiyatini hamda 
rivojlanish yo‘nalishlarini belgilash muhim ahamiyatga ega.

Tadqiqot maqsadi – shaharning ijtimoiy-iqtisodiy rivojlanish salohiyati tarkibini o‘rganish va uning istiqboldagi 
rivojlanish imkoniyatlarini aniqlashga qaratilgan. Ushbu maqsadga erishish uchun quyidagi vazifalar belgilandi:

Hududning ijtimoiy-iqtisodiy rivojlanish salohiyati tushunchasini talqin qilish;
Ijtimoiy-iqtisodiy rivojlanish salohiyatining tarkibiy qismlarini tahlil qilish;
Rivojlanishning muhim omillar va istiqbollarni aniqlash.

A D A B I Y O T L A R  T A H L I L I
Hududlarning ijtimoiy-iqtisodiy rivojlanish salohiyatini baholash masalalari ko‘plab xorijiy mumtoz va 

zamonaviy iqtisodchi olimlar tomonidan tadqiq etilgan. Xususan, Adam Smit o‘zining mashhur “Millatlar boyligi” 
asarida iqtisodiy rivojlanishning ishlab chiqarish, savdo va resurslarning samarali taqsimoti bozor orqali yuzaga 
kelishini va “ko‘rinmas qo‘l” konsepsiyasi asosida insonlarning umumiy farovonlikka olib kelishini asoslagan. 
Jon Meynard Keyns, aksincha, ijtimoiy-iqtisodiy rivojlanishda davlatning roliga katta ahamiyat berib, iqtisodiy 
faoliyatni yo‘lga qo‘yishda davlatning investitsiyalarni amalga oshirish va aholiga ijtimoiy yordam berish orqali 
rivojlanishga hissa qo‘shishi lozimligini ta’kidlagan.

Hozirgi davr olimlaridan, iqtisodiyot bo‘yicha Nobel mukofoti sovrindorlari Amartiya Sen inson taraqqiyotida 
ijtimoiy rivojlanishning ta’lim, sog‘liqni saqlash, ijtimoiy himoya kabi omillar bilan bog‘liq ekanligini asoslaydi. 
Jozef Stiglits esa global iqtisodiy rivojlanishda ma’lumotlarni teng taqsimlanmasligi resurslardan foydalanishdagi 
samarasiz taqsimotga olib kelishi, bu esa iqtisodiy rivojlanishga ta’sir ko‘rsatishi borasidagi tadqiqotlar olib 
borgan.

Robert Solou hududlar iqtisodiyotini rivojlanishiga ta’sir ko‘rsatuvchi asosiy omillarni aniqlab, iqtisodiy 
o‘sish modelida kapital, mehnat va texnologik innovatsiyalar orasidagi o‘zaro munosabatlarni tahlil qiladi. 
Mahalliy tadqiqotchi olimlardan B. Ruzmetov, T. Axmedov, S. Maxmudov, X. To‘ychiyev, A. Egamberganov, N. 
Djumabayeva bevosita hududlar salohiyatini aniqlash va baholash borasida ilmiy tadqiqotlar olib borishgan. Bu 
tadqiqotlarda tumanning ijtimoiy-iqtisodiy rivojlanish salohiyatini aniqlash usullari va yondashuvlar o‘rganilgan.

Biroq, bunday tahlillar Qashqadaryo viloyati tumanlari miqyosida kam o‘rganilganligi sababli, ushbu maqola 
yangicha nuqtayi nazarni taqdim etadi.

M E T O D O L O G I YA
Tadqiqotda O‘zbekiston Respublikasining Qonunlari, Prezident va hukumatning mavzuga oid qaror va 

farmonlari asos qilib olingan. Tadqiqotda induksiya va deduksiya, tizimli yondashuv, tahlilning mantiqiy va 
taqqoslama usullari, statistik tahlil usullaridan foydalanildi.

T A H L I L  V A  N A T I J A L A R
Ijtimoiy-iqtisodiy rivojlanish har qanday mamlakat taraqqiyotining asosi hisoblanib, u resurslardan samarali 

foydalanishdan tortib, innovatsiyalarni qo‘llash, aholi turmush sifatini yaxshilash kabi ko‘plab omillarga bog‘liq 
bo‘ladi. Shu bilan bir qatorda, bu jarayonda markaziy organlar va yirik shaharlardan tashqari, iqtisodiy va 
ijtimoiy rivojlanishning eng muhim va asosiy bo‘g‘inlaridan biri sifatida tumanlar ham ishtirok etadi. O‘zbekiston 
Respublikasining “Ma’muriy-hududiy tuzilishi to‘g‘risida”gi qonuniga asosan, “Respublika bo‘ysunuvidagi 
shaharlar – O‘zbekiston Respublikasi Oliy Majlisi palatalarining qarorlari bilan aniqlanishi mumkin bo‘lgan, 
strategik ahamiyatga, yirik sanoat korxonalariga va rivojlangan infratuzilmaga ega, shuningdek istiqbolli 
iqtisodiy va madaniy markazlar bo‘lgan aholi punktlari” deb qayd etilgan [1].

Hududning ijtimoiy-iqtisodiy rivojlanish salohiyati – bu shahar va tumanning ijtimoiy va iqtisodiy 
rivojlanishini ta’minlash uchun mavjud bo‘lgan resurslar va imkoniyatlarning majmui hisoblanadi. Hududlarning 
ijtimoiy-iqtisodiy salohiyati uning ijtimoiy va iqtisodiy sohaga bog‘liq resurslar, infratuzilma, aholining intellektual 
va kasbiy salohiyati hamda tabiiy boyliklardan foydalanish imkoniyatlarini o‘z ichiga olgan konsepsiyadir.

Ijtimoiy-iqtisodiy salohiyat, shuningdek, shaharning jamiyat va iqtisodiyotdagi o‘rnini, ijtimoiy ta’minot 
tizimlarining rivojlanganligini, aholi turmush darajasi va bandligini oshirishga qaratilgan shart-sharoitlarni ham 
qamrab oladi. Ushbu salohiyat hududning qisqa va uzoq muddatdagi davrda rivojlanishini ta’minlash uchun 
mavjud imkoniyatlar va ulardan foydalanish mexanizmlarining samaradorligini baholanishini talab etadi.

Shu maqsadda, “Hududlarni ijtimoiy-iqtisodiy rivojlantirishni reyting baholash tizimini joriy etish to‘g‘risida”gi 
O‘zbekiston Respublikasi Prezidentining qarori bu boradagi faoliyatni yanada rivojlantirish hamda mavjud 
muammolarni hal etish imkonini beradi. Ushbu farmon hududlarni barqaror va jadal rivojlantirish uchun 
ularni kompleks va mutanosib ijtimoiy-iqtisodiy rivojlanishini, tabiiy xom ashyo resurslaridan foydalanish 
samaradorligini, iqtisodiy va investitsiyaviy salohiyatini, shuningdek, hududlarning boshqa qiyosiy ustunliklarini 
baholashning yagona tizimini joriy etish maqsadini ko‘zlaydi [2].

Hududning ijtimoiy-iqtisodiy rivojlanish salohiyatining yuqori yoki pastligi bir qancha omillarga bog‘liq 
bo‘ladi. Eng muhim omillari hududning iqtisodiy rivojlanish darajasi, yangi ish o‘rinlarining yaratilishi, ishsizlik 
darajasining pasayishi, ijtimoiy xizmatlardan foydalanish imkoniyatlari, biznes muhit, ishlab chiqarish 
infratuzilmasining barqarorligi, hududlarning raqobatbardoshlik darajasi, iqtisodiyotni diversifikatsiya darajasi, 
hududlarning moliyaviy mustaqilligi hamda bank-moliya sohasini rivojlantirish kabi omillarni kiritish mumkin.

Hududlarning ijtimoiy-iqtisodiy salohiyatini baholashda uning tarkibiy qismlarini tushunish juda muhim. Bu 
tarkibiy qismlar shaharning rivojlanish darajasi, resurslaridan samarali foydalanish va aholi turmush darajasining 
yaxshilanishiga ta’sir ko‘rsatadi (1-rasm).

Iqtisodiy salohiyat deganda iqtisodiyot va uning tarmoqlarini, korxona va xo‘jaliklarni ishlab chiqarish, 
xizmat ko‘rsatish orqali  aholi va jamiyat ehtiyojlarini qondirishga qaratilgan iqtisodiy faoliyatni amalga oshirish 
layoqati tushuniladi.  Soddaroq qilib aytadigan bo‘lsak, hududning iqtisodiy salohiyati – aniq bir maqsadga 
erishish uchun ma’lum bir mintaqa resurslarining yig‘indisi va ularni xo‘jalik faoliyatiga jalb qilish mexanizmlaridir. 
Hududlar iqtisodiy salohiyati tarkibiga: ishlab chiqarish resurslari (yer, mehnat, investitsiyalar va texnologiyalar), 
infratuzilma, sanoat va xizmat ko‘rsatish sektori, investitsiyalarni jalb qilinishi kabilarni o‘z ichiga oladi.  Sanoat 
(ishlab chiqarish, jumladan, agrar sektor) va xizmat ko‘rsatish sektori (savdo, turizm, bank-moliya va h.k.) 
esa hudud iqtisodiyotining rivojlanishida asosiy ahamiyatga ega. Bundan tashqari, tadbirkorlikni rivojlantirish 
va yangi investitsiyalarni jalb qilish imkoniyatlari ham tumanlar iqtisodiy salohiyatini oshirishning muhim omili 
hisoblanadi.

1-rasm. Hudud ijtimoiy-iqtisodiy salohiyatining tarkibiy qismlari1. 
 
Ijtimoiy salohiyat tushunchasi ilmiy tadqiqotlarga nisbatan yaqinda kirib keldi. Shu sababli ham zamonaviy 

ilmiy adabiyotlarda bu tushunchaga turlicha ta’riflarni uchratish mumkin. Umumiy tarzda ijtimoiy salohiyatni 
“jamiyatning rivojlanishi yoki parchalanish salohiyatini belgilovchi moddiy va ma’naviy qadriyatlari yig‘indisidir” 
deb atash mumkin bo‘lsada [5], hududiy rivojlanish nuqtayi nazaridan unga quyidagicha ta’rif berish mumkin: 
hududning ijtimoiy salohiyati – bu hududiy birlikning barqaror rivojlanishini hamda zaruriy turmush darajasi 
va sifatini ta’minlaydigan, aholining o‘z resurslaridan foydalanishi natijasida shakllangan imkoniyatlari va 
qobiliyatlarning yaxlit birligidir. Ijtimoiy salohiyat tarkibiga demografik ko‘rsatkichlar,  ta’lim va malaka, sog‘liqni 
saqlash, madaniyat va ijtimoiy faoliyat kabilar kiradi. Demografik ko‘rsatkichlar o‘z ichiga aholi soni, yosh tarkibi, 
harakati, mehnat resurslari, ish bilan bandlik kabilarni oladi. Ta’lim va malaka esa ta’lim muassalalarining 
soni, sifati, pedagog kadrlarning malaka darajalarini qamrab olib, inson kapitalini shakllantirish orqali hudud 
iqtisodiyotini rivojlanishida muhim ahamiyatga ega. Sog‘liqni saqlash xizmatlari va tibbiyot infratuzilmasi aholi 
salomatligi va turmush farovonligini oshirishga hissa qo‘shadi [9].

Ekologik salohiyat hududdagi tabiiy resurslarning  yig‘indisini o‘z ichiga olib, unga tumanning tabiat 
tomonidan ato qilingan yer, suv, o‘rmonlar, o‘simliklar va hayvonot dunyosini, shuningdek, ekologik holatni 
kiritish mumkin.

Infratuzilma – tizimning asosiy faoliyatini ta’minlab beruvchi, o‘zaro bog‘liq bo‘lgan xizmat ko‘rsatish 
tuzilmalari va obyektlarining majmuasidir. Bunday obektlarga transport, aloqa va kommunikatsiya tarmoqlari, 
energiya, yo‘l, suv ta’minoti, kanalizatsiya  kabi tuzilmalar kiradi.

Huquqiy va boshqaruv salohiyati shaharni ijtimoiy-iqtisodiy rivojlanishida oqilona  boshqaruv tizimini yo‘lga 
qo‘yish, qulay investitsiyaviy muhitni shakllantirish hamda qonuniy-meyoriy hujjatlar va tegishli dasturlardan 
samarali foydalanishni nazarda tutadi.

Innovatsion salohiyat deganda shaharning yangi texnologiyalar, g‘oyalar va ishlab chiqarish usullarini ishga 
solish, yangiliklarni kiritish va ularni samarali amalga oshirish  qobiliyatini anglatadi. Bunda ilmiy tadqiqotlar va 
ta’limni rivojlantirish tuman innovatsion salohiyatini va raqobatbardoshligini oshirishning muhim omillaridan biri 
hisoblanadi.

1	  Muallif ishlanmasi

Quyidagi jadvalda Shahrisabz shahrining Qashqadaryo viloyati iqtisodiy salohiyatidagi ulushini ko‘rib 
chiqamiz.

Shahrisabz shahrining Qashqadaryo viloyati iqtisodiy salohiyatidagi ulushi (2024)2

№ Salohiyat ko‘rsatkichlari O‘lchov birligi Qashqadaryo 
viloyati

Shahrisabz 
shahri

Shahar 
ulushi

1 Maydoni Ming m2 28,6 0,05 0,17
2 Aholi soni Ming kishi 3639,3 150,1 4,1
3 Jami mehnat resurslari Ming kishi 1851,7 84,1 4,5
4 Iqtisodiy faol aholi Ming kishi 1333,4 57,5 4,3
5 Jami bandlar Ming kishi 1251,7 61,1 4,8
6 Ishsizlik darajasi % 6,1 6,3 +0,2 f.p.
7 Sanoat ishlab chiqarish hajmi Mlrd.so‘m 39488,1 753,3 1,9
8 Qishloq xo‘jaligi hajmi Mlrd.so‘m 44293,5 364,3 0,8
9 Xizmatlar hajmi Mlrd.so‘m 43255,9 1965 4,5

Jadval ma’lumotlaridan ko‘rinib turganidek, Shahrisabz shahri viloyat iqtisodiy salohiyatida muhim o‘rin 
tutadi. Shahar viloyat yer maydonining 0,17 foizini egallagan holda, aholi soni ulushi 4,1, mehnat resurslari 
soni ulushi 4,5 hamda iqtisodiy faol aholi soni ulushi esa 4,3 foizni  tashkil qiladi.  Shahardagi ishsizlik darajasi 
viloyat ko‘rsatkichidan 0,2 foiz punktiga yuqori ekanligi, iqtisodiy salohiyatini ko‘tarish borasida muhim chora-
tadbirlarni amalga oshirish lozimligini ko‘rsatadi. Shuningdek, Shahrisabz shahri iqtisodiyotining asosiy drayveri 
bo‘lib, oziq-ovqat sanoati, turizm, xizmat ko‘rsatish va hunarmandchilik hisoblanadi. Biroq, hududdagi sanoat 
ishlab chiqarish hajmi (1,9 %), qishloq xo‘jaligi mahsulotlari hajmi (0,8 %) hamda xizmatlar (4,5 %) sohalari past 
ulushda ekanligi ushbu tarmoqlar salohiyatini oshirish imkoniyatlaridan to‘liqroq foydalanishni taqozo etadi.

X U L O S A  V A  T A K L I F L A R
Hududlarning ijtimoiy-iqtisodiy salohiyatining har bir tarkibiy qismlari o‘zaro bog‘liq bo‘lib,  ular bir-birini 

qo‘llab-quvvatlaydi. Iqtisodiy rivojlanish, ijtimoiy farovonlik, ekologik barqarorlik, infratuzilma va innovatsiyalar – 
bularning barchasi tuman salohiyatining shakllanishiga ta’sir ko‘rsatadi. Hududlar o‘z salohiyatini to‘g‘ri boshqarish 
orqali ijtimoiy-iqtisodiy o‘sishni ta’minlashga qodir.  Hududning ijtimoiy-iqtisodiy rivojlanish salohiyati aholining 
iqtisodiy va ijtimoiy manfaatlarini ta’minlash, resurslarni samarali taqsimlash hamda yangi imkoniyatlardan 
foydalanishni ta’minlash uchun muhimdir. Shahrisabz shahrida ushbu salohiyatni rivojlantirish uchun tabiiy va 
iqtisodiy resurslardan samarali foydalanish, ijtimoiy infratuzilmani mustahkamlash va investitsiyalarni jalb qilish 
masalalari dolzarb ahamiyatga ega.

@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

